                           СТАВОВИ НА ССМ 

За Сојузот на синдикатите на Македонија безбедноста и здравјето при работа е едно од централните прашања. Генерална, стратешка на ССМ цел е обезбедување здрави и безбедни услови за работа, што ќе го сочуваат човековото достоинство и неговото здравје на работното место.
Правото на работниците да работат во безбедни услови е темелно и неприкосновено право, загарантирано со меѓународните и националните правни прописи. Основното човеково право на праведни и поволни услови при работа мора да се почитува и да претставува одговорност и обврска на целото општество. 

Како демократска и независна организација на работниците и како легитимен претставник на работниците повеќе од едно столетие, ССМ му придава централно место на прашањето на безбедноста и здравјето при работа (во понатамошниот текст БЗР). ССМ смета дека безбедноста и здравјето при работа е еден од клучните фактори на општествениот напредок. 

Значајно место има подигнувањето на свеста кај вработените, но и кај релевантните субјекти во државата, односно кај социјалните партнери, научните и стручните организации и институции, експерти и професионалци и кај  невладиниот сектор. Безбедноста треба да претставува стратешка цел на сите релевантни субјекти во државата.
ССМ смета дека е потребно да се донесе национална стратегија за безбедноста и здравјето на работа. Во стратегијата треба да се дефинираат политиките и плановите за имплементација на стратешките цели на Европската Унија, Светската здравствена организација и Меѓународната организација на трудот. Основи би биле и документите од стратегијата на Европската Унија: “Унапредување на квалитетот и продуктивноста на работата“, “Стратегијата на заедницата за безбедност и здравје при работа 2007 – 2017“, “Стратегијата на Светската здравствена организација - Глобален Акционен план за здравјето на работниците 2008 – 2017“, “Глобалната Програма за безбедност, здравје и здрава средина“ на МОТ.
Во однос на имплементацијата на досегашните документи ССМ смета дека од особена важност е имплементацијата на “Стратегијата за здравје, здрава животна и работна средина и безбедност на работа во Република Македонија“, која е усвоена од Владата во 2006 година. Стратегијата како прв документ од овој вид ги изнесе на видело недостатоците, ги утврди приоритетите за подобрување на состојбата, започна процесот на усогласување на македонското со европското законодавство, нормативи и стандарди. 

Во 2007 година е донесен Закон за безбедност и здравје при работа, додека во тек е воспоставување систем на здравствена заштита од областа на медицината на трудот. Формиран е и започна со работа Советот за безбедност и здравје при работа, каде со свои претставници учествува и ССМ.

ССМ инсистира:

Вработените, посебно оние кои се изложени на ризик, да се осигуруваат во осигурителни компании;
Да се формираат мешовити комисии за БЗР;

Да се формираат фондови за БЗР;
Да се воведат стимулативни мерки за подобрување на условите за работа;

Доследно да се извршуваат обврските на Националниот совет за безбедност и здравје при работа.

ССМ ги презема следните активности за развој и унапредување на БЗР:

- расправа и бара од работодавачот и раководниот кадар доследно да ги применуваат прописите и да преземаат соодветни мерки за БЗР;

- преговара со работодавачот за остварување на правото на работење во услови кои не претставуваат ризик за животот и здравјето;

- учествува во Советот за безбедност и здравје на национално ниво;

Соработува со организациите на работодавачите, со специјализирани научни и стручни организации и институции, со трудовиот инспектор, со меѓународни синдикални организации, со МОТ и други организации;

Овозможува бесплатна правна помош и ги застапува вработените, членови на ССМ, пред судот;

Му дава приоритет на образованието и обуката на вработените, посебно на претставникот за БЗР. Обуката е клучна компонента во унапредувањето на БЗР;

Се залага безбедноста и здравјето соодветно да се интегрираат во образовниот систем.

Во поглед на образовните активности ССМ организираше кампањи, трибини и конференции со поддршка на Фондацијата “Фридрих Еберт“. Со помош на фондацијата ССМ издадени се публикациите “Прирачник за безбедност и здравје при работа“, “Прирачник за психички притисок на работното место – мобинг“. Со помош на МОТ е публикувана корисна литература, како што се дванаесетте прирачници на македонски јазик од Збирката на МОТ “Вашето здравје и заштита при работа“.
